
МЕСЕЧЕН ИЗВЕШТАЈ ЗА
ФИНАНСИСКИ ДВИЖЕЊА



ГЛАВНИ ДВИЖЕЊА НА СВЕТСКИТЕ 
ФИНАНСИСКИ ПАЗАРИ НА КАПИТАЛ

Во текот на септември, макроекономските услови останаа предизвикувачки. Сѐ уште 
високопозиционираните инфлација и каматни стапки предизвикаа пресврт и пад речиси кај сите главни 
светски индекси. Глобалниот индекс MSCI ACWI го заврши месецот со минус од 1,26%, но задржувајќи 
го позитивниот принос од 11,84% од почетокот на годината. Американскиот пазар заврши со нешто 
поумерено повлекување, при што S&P 500 забележа пад од 0,45%. Од друга страна, европските акции се 
соочија со силен притисок за продажба, поради што STOXX 600 забележа најголем месечен пад од 2,49%. 
Во негативна територија беа и пазарите во развој и регионот Aзија – Пацифик, каде што индексот MSCI 
Emerging Market падна за 0,84%, а MSCI Asia – Pacific за 0,62%. Сепак, доколку се погледнат резултатите од 
почетокот на годината, сликата е значително поинаква. Азиско-пацифичкиот регион и пазарите во развој 
се издвојуваат како убедливо најдобри, остварувајќи одличен кумулативен раст во првите девет месеци 
од 21,43% и 21,40%, соодветно. Наспроти нивните силни перформанси, европскиот STOXX 600 останува 
најслабата алка меѓу главните индекси оваа година, бележејќи најскромен вкупен раст од 7,21%.

MSCI Asia – Pacific – Индекс кој ги следи движењата на акциите во 13 земји од регионот Азија – Пацифик 
MSCI Emerging Market – Индекс кој ги следи движењата на акциите во 25 земји во развој 
STOXX 600 – Европски индекс на акции (котираат во 17 европски држави) 
S&P 500 – Индекс на акции на 500 американски компании со најголема пазарна капитализација 
MSCI ACWI – Светски индекс на акции кој ги следи цените на акциите во 47 држави

ДВИЖЕЊЕ НА МБИ 10 ИНДЕКСОТ
Следејќи го генерално негативниот сентимент присутен на глобалните пазари на капитал, македонскиот 
берзански индекс МБИ 10 во септември забележа нов пад кој изнесуваше 2,52% и достигна –10,05% од 
почетокот на годината. Од компаниите кои се дел од индексот, најголем пад на цената на акциите од 7,27% 
имаше Алкалоид, проследен со Стопанска банка со пад од 4,42% и НЛБ Банка со пад од 4,21%. Наспроти 
овој тренд, акциите на Уни Банка забележаа значителен раст од 12,63%, а позитивно движење имаа и ТТК 
Банка и Макпетрол. Причината за овој раст кај Уни Банка е добиената понуда за преземање од страна на 
Шпаркасе Банка по загарантирана цена од 126,37 евра по акција, што веднаш ја крена нејзината цена на 
берзата. За изминативе девет месеци, Стопанска банка и ТТК Банка бележат најслаби перформанси со 
–30,61% и –30,24%, соодветно, а единствена компанија со позитивен принос е Македонски Телеком кој 
изнесува 7,61%.

ДВИЖЕЊА НА ПРИНОСИ НА ОБВРЗНИЦИ
Септември донесе нов притисок на пазарите на обврзници, каде што инвеститорите се соочија со пад 
на вредноста на своите портфолија поради континуираниот раст на каматните стапки. Овој тренд беше 
директна реакција на одлуките на централните банки, бидејќи во септември и ФЕД и ЕЦБ ги зголемија 
каматните стапки за 25 базични поени. Со ова, стапката на ФЕД го достигна рангот од 3,75% до 4,00%, 
што претставува прво покачување по 2023 година, додека основната стапка на ЕЦБ се искачи на 2,65%. 
Ваквата политика на централните банки очекувано ги одржа приносите на државните обврзници на високи 
нивоа. На крајот на месецот помеѓу анализираните, британската државна обврзница имаше највисок 
принос од 5,42%, а по неа следи македонската чиј принос изнесуваше 5,37%. На високо ниво се наоѓа и 
американската обврзница со 5,29%. Швајцарската обврзница остана со најнизок принос од 0,58%.

ДВИЖЕЊА НА ДЕВИЗНИТЕ ПАЗАРИ
На девизните пазари, еврото забележа зголемена волатилност, диктирана од очекувањата за идните 
чекори на централните банки и разликите во монетарните политики, што резултираше со негово 
слабеење во однос на повеќето валути. Дополнителен негативен притисок врз еврото извршија 
зголемените фискални и политички ризици во Еврозоната, пред сè во Франција, потоа порастот на 
цените на енергенсите поради геополитичките тензии на Блискиот Исток, како и послабиот економски 
раст. Најголем раст во однос на еврото имаше руската рубља од 5,00%, проследена со јапонскиот јен 
со раст од 4,06%. Американскиот долар исто така зајакна за 2,53%, како и кинескиот јуан за 2,67%. Од 
друга страна, швајцарскиот франк и австралискиот долар ослабеа во однос на еврото за 0,84% и 0,65% 
соодветно. Следено од почетокот на годината, најголем дел од валутите од приказот бележат раст 
споредено со еврото, при што најмногу се издвојуваат кинескиот јуан и австралискиот долар со 7,90% и 
7,87%, соодветно. Со помала вредност за овој период се само руската рубља, со –2,78% и швајцарскиот 
франк, со –1,68%.

Движење на светските валути во однос на eврото (EUR)

